
Brahmaproktam Shiva Stotram

బ్రహ్మాప్రోక్తం    శివస్తోత్రమ్

నమస్తే దేవదేవాయ నమస్తేఽనన్తమూర్తయే ॥ ౪౩౯॥
నమో లోకైకనాథాయ  నమస్తే సర్వసాక్షిణే ।
నమస్తే నిర్వికారాయ నమస్తేఽనన్తచక్షుషే ॥ ౪౪౦॥
నమస్తేఽనన్తహస్తాయ నమస్తేఽనన్తరూపిణే ।
నమస్తే నిర్గుణానన్త  నమస్తే సగుణ ప్రభో  ॥ ౪౪౧॥
నమస్తే జగదాధార నమస్తే విశ్వభావన ।
నమస్తే సత్త్వరూపాయ  నమస్తే లోకరూపిణే ॥ ౪౪౨॥
నమస్తే సర్వరూపాయరూపాతీతాయ తే నమః ।
నమస్తే శుద్ధబుద్ధాయ   నమస్తే పరమాత్మనే ॥ ౪౪౩॥
నమస్తే లిఙ్గరూపాయ  నమస్తే విజ్వరానఘ ।
నమో వేదాన్తవేద్యాయ నమస్తే వేదరూపిణే ॥ ౪౪౪॥
నమస్తే జ్ఞానరూపాయ  నమస్తే జ్ఞానదాయక  ।
నమస్తే నిష్ప్రపఞ్చాయ నిరీహాయ నమోఽస్తు తే ॥ ౪౪౫॥
నిర్ద్వన్ద్వాయ   నమస్తేఽస్తు నిర్మలాయాస్తు తే నమః ।
నిరవద్య నమస్తేఽతు నిరామయ నమోఽస్తు తే ॥ ౪౪౬॥
నిష్కలఙ్క నమస్తేఽస్తు వ్యాపకాయ నమోఽస్తు తే ।
నమస్తే యజ్ఞరూపాయ యజ్ఞకర్త్రే  నమోఽస్తు తే ॥ ౪౪౭॥
నమస్తేభూరిరూపాయ నమస్తే శర్మదాయినే ।
నమో హిరణ్యహస్తాయ సేనాన్యే తే నమో నమః ॥ ౪౪౮॥
నమో దిక్పతయే తుభ్యం కక్షాణాం పతయేనమః ।
నమః సస్పిఞ్జరాయాద్య  నమస్తేఽస్తు త్విషీమతే ॥ ౪౪౯॥
నమః పథీనామ్పతయే కులుఞ్చాయ నమోఽస్తు తే ।
వివ్యాధినే నమోఽన్నానాం పతయే తే నమో నమః ॥ ౪౫౦॥

నమస్తే హరికేశాయ నమో భావ్యోపవీతినే ।
పుష్టానాం  పతయే తుభ్యం నమస్తే పుష్టిదాయినే  ॥ ౪౫౧॥
జగతాం పతయే నిత్యం నమో రుద్రాయ  తే నమః ।
పరాతతాయినే నిత్యం నమస్తే గూఢరూపిణే ॥ ౪౫౨॥
క్షేత్రాణాం  పతయే నిత్యం నమః సూతాయ తే నమః ।
నమో హన్త్యాయ దార్ఢ్యాయ  విశ్వగుప్తాయ తే నమః ॥ ౪౫౩॥
వనానాం పతయే నిత్యం రోహితాయ నమోఽస్తు తే ।
నమః స్థపతయే  నిత్యం వృక్షాణాం పతయే నమః ॥ ౪౫౪॥
నమస్తే మన్త్రిణే  నిత్యం వాణిజాయ నమోఽస్తు తే ।
నమః సూర్మ్యాయ చ పర్ణ్యాయ  పర్ణశద్యాయ  తే నమః ॥ ౪౭౮॥
నమోఽపగురమాణాయ నమస్తేఽభిఘ్నతే సదా ।
నమ ఆఖిదతే నిత్యం నమః ప్రఖిదతే  సదా ॥ ౪౭౯॥
నమో విశ్వస్వరూపాయ గుణాతీతాయ తే నమః ।
నీలగ్రీవాయ  నిత్యాయ శితికణ్ఠాయ  తే నమః ॥ ౪౮౦॥
వ్యుప్తకేశాయ తే నిత్యం సహస్రాక్షాయ  తే నమః ।
నమస్తే ఘోరరూపాయ నమస్తే శతధన్వనే ॥ ౪౮౧॥
గిరీశాయ నమస్తేఽస్తు శిపివిష్టాయ  తే నమః ।
మీఢుష్టమాయ  దేవాయ భవ్యాయేషుమతే నమః ॥ ౪౮౨॥
నమో హ్రస్వాయ  దేవాయ వామనాయ నమో నమః ।
నమోఽస్తు బృహతే నిత్యం నమో వర్షీయసే  సదా ॥ ౪౮౩॥
నమో వృద్ధాయ  దేవాయ నమః సంవృధ్వనాయ తే ।
నమోఽగ్రియాయ శూరాయ ప్రథమాయ  నమోనమః ॥ ౪౮౪॥
ఆశవే తే నమో నిత్యమజరాయ చ తే నమః ।
నమః శీఘ్ర్యాయ  తే నిత్యం శీభ్యాయ మహతే నమః ॥ ౪౮౫॥
నమ ఊర్వ్యాయ నీప్యాయ వస్వన్యాయ నమోనమః ।
స్రోతస్యాయ  నమో నిత్యం దీప్యాయ చ నమో నమః ॥ ౪౮౬॥
నమో జ్యేష్ఠాయ  శూరాయ కనిష్ఠాయ  చ తే నమః ।

పూర్వజాయ నమస్తేఽస్తు నమస్తేఽపరజాయ చ ॥ ౪౮౭॥
మధ్యమాయ నమస్తేఽస్తు కూశ్మాణ్డాయ  చ తే నమః ।
నమః పరన్తపాయేశ తారాయ సకలాత్మనే ॥ ౪౮౮॥
జఘన్యాయ నమస్తేఽస్తు బుధ్నియాయ నమో నమః ।
సోభ్యాయ ప్రతిసర్యాయ  నమోయామ్యాయ తే నమః ॥ ౪౮౯॥
నమః క్షేమ్యాయ వర్మ్యాయ ఉర్వర్యాయ నమో నమః ।
శ్లోక్యాయ  చావసాన్యాయ నమో మఙ్గలరూపిణే  ॥ ౪౯౦॥
నమో వన్యాయ కక్ష్యాయ శ్రావ్యాయ  చ నమో నమః ।
ప్రతిశ్రావ్యాయ   శాన్తాయ శరణ్యాయ నమో నమః ॥ ౪౯౧॥
నమః సదాశుషేణాయ నమశ్చాశురథాయ చ ।
నమః శూరస్వరూపాయ భేత్రే చ భయదాయినే ॥ ౪౯౨॥
నమోఽస్తు వర్మిణే తుభ్యం నమో నిత్యం వరూథినే ।
బిల్మినే చ నమో నిత్యం నమః కబచినే సదా ॥ ౪౯౩॥
శ్రుతాయ  శ్రుతసేనాయ  దున్దుభ్యాయ  చ తే నమః ।
నమస్తే ఆహనన్యాయ ధృష్ణవే  ప్రమృశాయ  చ ॥ ౪౯౪॥
తీక్ష్ణేషవే  నమస్తుభ్యం నమ ఆయుధినే సదా ।
నమో గోప్త్రే అశ్వహన్త్రే ఆ(స్వా)యుధాయ సుధన్వనే ॥ ౪౯౫॥
నమస్తుత్యాయ పథ్యాయ నమః సూద్యాయ తే నమః ।
సూ(స)రస్యాయ నమో నిత్యం నమో నాద్యాయ తే నమః ॥ ౪౯౬॥
వైశన్తాయ  నమో నిత్యమగ్రగణ్యాయ  తే నమః ।
నమోఽస్త్వేకరూపాయ నమః కూప్యాయ తే సదా ॥ ౪౯౭॥
నమో వన్ద్యాయ  వర్ష్యాయ  వర్మ్యాయామృతరూపిణే ।
నమో మేధ్యాయ భౌమాయ విద్యుత్యాయ నమో నమః ॥ ౪౯౮॥
ఈధ్రియాయ  నమస్తేఽస్తు ఆతప్యాయ నమో నమః ।
నమో వాత్యాయ రేశ్మ్యాయ వాస్తవ్యాయ నమో నమః ॥ ౪౯౯॥
వాస్తుపాయ నమస్తేఽస్తు నమః సామ్బాయ సర్వదా ।
నమశ్చన్ద్రకిరీటాయ  నియతాయ నమోఽస్తు తే ॥ ౫౦౦॥

నమోఽనన్తగుణోపేత సోమ సర్వోత్తమ ప్రభో  ।
నమస్తే త్ర్యమ్బక  శ్రీమన్  నమస్తామ్రాయ  తే నమః ॥ ౫౦౧॥
నమో విశ్వైకనిలయ  నమో విశ్వైకసంస్తుత  ।
నమో విధూతపాపాయ మహాదేవాయ తే నమః ॥ ౫౦౨॥
నమస్తే పార్వతీనాథ నమస్తే త్రిపురాన్తక  ।
నమస్తే కరుణాసిన్ధో నమస్తే భక్తవత్సల  ॥ ౫౦౩॥
నమస్తే కాలకాలాయ కాలకాలాయ తే సదా ।
నమస్తే కాలరూపాయ నమస్తే వరదాయ చ ॥ ౫౦౪॥
నమః సర్వోత్తమ శ్రీమన్సదాశివ  నమోఽస్తు తే ।
హిరణ్యరూప చిద్రూప  హిరణ్యనిలయామల ॥ ౫౦౫॥
నమస్తేఽస్తు హిరణ్యాత్మన్ హిరణ్యపతయే నమః ।
న త్వదన్యో మహాదేవ లోకనాథ జగన్మయ ॥ ౫౦౬॥
న త్వదన్యః సురారాధ్యో న త్వదన్యో జగత్ప్రభుః ।
నమో భవాయ భీమాయ భగ్నాయ భవదాయ తే ॥ ౫౦౭॥
దేవతాసార్వభౌమాయ శమ్భవే ప్రభవే  నమః ।
త్వదన్యో వేదవేద్యో న న త్వదన్యః సురేష్టదః  ॥ ౫౦౮॥
న త్వదన్యః సదా సేవ్యో న త్వదన్యో జగత్పితా ।
త్వమేవ భూషణం రమ్యం త్వమేవ మమ జీవనమ్ ॥ ౫౦౯॥
త్వమేవ మమ మాతాసి త్వమేవ హి పితా మమ ।
త్వమారాధ్యతమః శమ్భో మమ దేవోత్తమ ప్రభో  ॥ ౫౧౦॥
న త్వదన్యపదద్వన్ద్వమర్చయామి  కృపానిధే ।
న శ‍ృణోమి కథామన్యాం శివనామవివర్జితామ్  ॥ ౫౧౧॥
శివనామాన్యనామాని న వదామి మహేశ్వర ।
శివలిఙ్గం  విహాయాన్యం న పశ్యాయి చ సాదరమ్ ॥ ౫౧౨॥
శివలిఙ్గం  విహాయాన్యద్ధ్యాతం  చ న కదాచన ।
అపరాధాన్క్షమస్వేశ  మమ శఙ్కర సర్వదా ॥ ౫౧౩॥
స్వరూపం తవ విజ్ఞాసు  దుఃశకం నాత్ర సంశయః ।
వైదైః   సర్వైరపి  శ్రీమన్  తవ రూపం సదాశివ ॥ ౫౧౪॥

న జ్ఞాతం  తాదృశం రూపం మయా జ్ఞేయం  కథం ప్రభో  ।
లిఙ్గస్యాగ్రం   మయా జ్ఞాతుమజ్ఞానాద్గతమీశ్వర    ॥ ౫౧౫॥
అపరాధం క్షమస్వాద్య దీనవత్సల శఙ్కర ।
ప్రణతం  పాహి మాం శమ్భో కరుణారసవారిధే ॥ ౫౧౬॥
మాం న ముఞ్చ మహాదేవ పాహి పాహి సదాశివ ।
॥ ఇతి శివరహస్యాన్తర్గతే  బ్రహ్మాప్రోక్తం    శివస్తోత్రం  సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౧౦ । ౪౩౯.౨-౫౧౬.౧॥

